
Annotatsiya 

Maqolada Abduxoliq Gʻijduvoniy tasavvufiy ta’limoti tushunchasini Asomiddin O‘rinboyev tomonidan yoritilishi, 
XV asrlardagi siyosiy-ijtimoiy hayotda bu ta’limotning o‘rni va rivojlanishi haqidagi dalillar ruq’alarga asosan tahlil 
etilganligi haqida so‘z yuritiladi. Bunda muallif Xoja Ahror Valiy hamda Abdurahmon Jomiyning maktublariga asosan 
Asomiddin O‘rinboyev chuqur ilmiy tadqiqot o‘tkazganini tahlil etadi. Tasavvufning xojagon tariqatida insoniylikning 
barcha ijobiy fazilatlari ilgari surilganligi maktublardan ayon bo‘lishini xulosalab beradi. 

Аннотация 
В статье говорится, что Асомиддин Уринбоев разъяснил концепцию суфийского учения Абдухолика 

Гиждувани, а также на основе рукопис. В ней автор анализирует глубокое научное исследование Асомиддина 
Уринбоева на основе писем Ходжи Ахрора Вали и Абдурахмана Джами. Он заключает, что из писем видно, что 
в Ходжаганской секте суфизма подчеркиваются все положительные качества человечества. 

Abstract 
The article says that Asomiddin Urinboev explained the concept of the Sufi teachings of Abdukholik Gijduvani, 

as well as on the ruq’as. In it, the author analyzes the deep scientific research of Asomiddin Urinboev based on the 
letters of Khoja Akhror Vali and Abdurakhman Jami. He concludes that it is clear from the letters that all the positive 
qualities of humanity are emphasized in the Khojagan sect of Sufism. 

 
Kalit so‘zlar: tariqat, ruq’a, qo‘lyozma, ijtimoiy, tasavvuf, odat, qoida, tadqiqot, e’tiqod, temuriy, ziyoli. 
Ключевые слова: секта, рука, рукопись, социальный, суфизм, обычай, правило, исследование, вера, 

Тимурид, интеллектуал. 
Key words: sect, hand, manuscript, social, Sufism, custom, rule, research, faith, Timurid, intellectual. 

 
KIRISH 

Tarixchi olim Asomiddin Oʻrinboyev ilmiy tadqiqotlarining mavzu chegaralari rang-barang 
boʻlib, Abu Ali ibn Sino ilmiy tadqiqotlari, Amir Temur va temuriylar davri tarixi, Qoʻqon xonligi 
tarixiga oid arab, fors tilidagi qoʻlyozma manbalarni oʻzbek, rus tillariga tarjima qilgan. Sharq 
qoʻlyozmalari boʻyicha kataloglar yaratish boʻyicha amalga oshirgan tadqiqotlari nafaqat yurtimizda, 
balki AQSH, Ozarbayjon, Eron, Yaponiya, BAA kabi davlatlarda ham bir necha bor nashr 
etilgan.[1.1.] Ushbu maqolada esa olimning tasavvufda naqshbandiya tariqatining rivojlanishiga 
poydevor boʻlib xizmat qilgan xojagon tariqati va uning asoschisi Abduxoliq Gʻijduvoniyning falsafiy 
qarashlari Asomiddin Oʻrinboyevning ilmiy tadqiqotlarida oʻrganilganlik masalasini tahlil etish 
maqsad qilib olindi. Abduxoliq Gʻijduvoniyning diniy eʼtiqod masalasidagi oʻgitlari haqidagi 
maʼlumotlarni Asomiddin Oʻrinboyev noanʼanaviy usulda talqin etgan. Bu Alisher Navoiyga tegishli 
boʻlgan “maktublar majmuasi” boʻyicha amalga oshirilgan, Asomiddin Oʻrinboyevning oʻziga xos 
boʻlgan tadqiqot usullaridan biridir. 

ADABIYOTLAR TAHLILI VA METODLAR 
Abduxoliq Gʻijduvoniy tasavvufiy taʼlimoti boʻyicha esa “Xojagon tariqati va Abduxolik 

Gʻijduvoniyning maʼnaviyat tarixidagi oʻrni”[2.1. B. 24-26.], “XV asr yozishmalarida naqshbandiya 
taʼlimotining aks etishi” [3.1. B. 35-41.] kabi ilmiy tadqiqotlari Asomiddin Oʻrinboyevning yangi 
yoʻnalishdagi tafakkur qirralarini ochishga xizmat qiladi. 

Asomiddin Oʻrinboyev ilmiy merosida Abduxoliq Gʻijduvoniy tasavvufiy taʼlimotiga oid 
ruqʼalarning oʻrganilishi masalalarini geografik metodga asosan ikki guruhga boʻlib tadqiq etildi. 

Birinchi guruhni mahalliy nashrlarda chop etilgan ilmiy maqola va risolalari, ikkinchi guruhni esa 
xorijiy davlatlarda nashr etilgan tadqiqotlari tashkil etdi. 

Tadqiqotning maqsadidan kelib chiqib, Asomiddin Oʻrinboyevning mahalliy nashrlarda eʼlon 
qilingan ilmiy tadqiqotlari quyidagilar ekanligi aniqlandi: “Xoja Ahror Valiyning Alisher Navoiyga 
maktublari” [4.1.B.23-25.], “Xoja Ahror Valiyning Alisher Navoiyga yozgan bir maktublari” [5.1.B. 
144-145.], “Xoja Ubaydulloh Ahror Valiy maktublarida XV asr ijtimoiy-iqtisodiy hayotiga doir 
qaydlar” [6.1.B.5-12. ], “Alisher Navoiyga maktublar” [7.1.B.7-11.]. 

Tanlangan muammo boʻyicha Asomiddin Oʻrinboyevning xorijiy davlatlarda 10 ga yaqin 
ilmiy ishlari chop etilgan boʻlib, ushbu tadqiqotda ular ham birma-bir tahlil etildi: “The letters of 
Abdurahman Jami as a Sourse of the Poetʼs Personality”, “Pisma Djami (na yaz. dari)”, “Makatibi 
Jami”, “Namaxay-yi dastnavis-i Djami”, “Abduraxmon Jomiy. Nomax,o”, “Namaxa-yi mavlano 
Abduraxman Djami (na pers, yaz.)”, “ Nameha va monsaʼ at-e Jami. Nur al-Din ʼAbdal- Rahman ibn 
Ahmad Jami. Miras-e Maktub” kabi maqola va kitoblari shular jumlasidandir [8.1.]. 

NATIJALAR VA MUHOKAMA 
Asomiddin Oʻrinboyev XV asr ikkinchi yarmiga kelib Movarounnahr va Xurosonda xojagon-

naqshbandiya tariqatini keng tarqalishida Xoja Ubaydulloh Ahror va ulugʻ mutaffakir adib 
Abdurahmon Jomiylarning hissalari katta boʻlganligini bir qancha ilmiy maqolalarida taʼkidlab 
oʻtgan. Bu dalillarni “Oʻz davri ijtimoiy, iqtisodiy va madaniy hayotiga jiddiy taʼsir koʻrsatgan bu 
tarixiy-maʼnaviy jarayon XV va XVI asr boshlarida yozilgan bir qancha tasavvufiy-biografik asarlar 
bilan bir qatorda tariqat ahliga mansub, xususan, uning rahbarlari Xoja Ubaydulloh Ahror, 
Abdurahmon Jomiylar tomonidan temuriylar (Xuroson) davlatining Hirot saroyiga yoʻllangan 
xatlarida aks etgan”ligi bilan asoslab bergan [9.1. B. 17-19.]. Asomiddin Oʻrinboyev Oʻzbekiston 
Fanlar akademiyasi Abu Rayhon Beruniy nomidagi Sharqshunoslik instituti qoʻlyozmalar fondida № 
2178 inv raqam bilan saqlanayotgan “Majmuayi murosalot” nomi bilan qayd etilgan Alisher 
Navoiyga kelgan maktublar jamlanmasini mukammal oʻrganib chiqadi. Ushbu maktublar 
jamlanmasida umumiy hisobda 594 ta ruqʼa, yaʼni maktublar kiritilgan. Asomiddin Oʻrinboyevning 
taʼkidlashicha, ular 16 nafar shaxs tomonidan Alisher Navoiy hazratlariga yozib joʻnatilgan. 
Shulardan 337 ta maktubni Abdurahmon Jomiy oʻz dastxati bilan yozgan. Xoja Ubaydulloh Ahror 
esa 128 ta maktub-ruqʼani yozgan va oʻz muhrini ham qoʻygan. Boshqa ruqʼalar esa Alisher 
Navoiyga Xoja Ahror Valiyning yaqinlari tomonidan ( oʻgʻil, kuyov, muridlari) hamda 5 ta xurosonlik 
olim- ziyolilardan joʻnatilgan. 

Asomiddin Oʻrinboyev eʼtiborini tortgan masala — Abdurahmon Jomiy va Xoja Ahrorning 
maktublarida baʼzi tariqat ahllarining iltimosnomalari ham aksar ruqʼalarda bayon etilganligi boʻladi. 
Asomiddin Oʻrinboyev ushbu maktublarni alohida turkumga ajratish lozimligini taʼkidlab oʻtadi. 
Ularda davlat amaldorlariga ishi tushgan, ammo huquqlari himoya etilmagan, adolatsizlikka 
uchragan aholining arzlari yozilganligi ham hayratlanarli holdir. Bundan tashqari Alisher Navoiyga 
kambagʻal dehqonlar, nochor hunarmandlar, muhtoj mudarris-u talabalarning iltimoslariga koʻra 
Abdurahmon Jomiy va Xoja Ahrorlar tomonidan yozilgan va iltimoschilarning shaxsan oʻzi 
tomonidan Navoiyga yetkazilgan maktublar ham koʻp miqdorni tashkil etgan. 

Asomiddin Oʻrinboyev Xoja Ubaydulloh Ahrorning Abduxoliq Gʻijduvoniy tilidan aytilgan 
quyidagi soʻzlarini keltirganligiga ishora qilgan: “Hazrati Abduxoliq Gʻijduvoniy buyurmishlarki, xalq 
gardanidan ogʻirlikni koʻtarish kerak, ammo bunga halol kasb bilangina erishiladi”. “Qoʻl ish bilan, dil 
yor (Alloh) bilan” shiori xojagon tariqatida muqarrardir”. 

Tariqat yoʻlida boʻlgan odam xalq manfaatini birinchi oʻringa qoʻygan. Lekin, Alisher Navoiy 
baʼzida ijodini mukammal davom ettirish niyatida davlat boshqaruvidan voz kechish niyatida 
boʻlgan vaqtlarida Xoja Ahror va Abdurahmon Jomiy : “...Qudratli sultonga yaqin boʻlish va unga oʻz 
soʻzini oʻtkaza bilish — ulugʻ neʼmatdir. Bu neʼmat shukronasi esa kishi oʻzligini va oʻz vaqtini 
musulmonlar yumushiga sarflash, ulardan zolimlar qoʻlini kalta qilish, zulmni yoʻqotishdir...” deya 
uni qaytarishgan.[9.2.B.18.] 

Asomiddin Oʻrinboyev Abduxoliq Gʻijduvoniyning “Giroiy az gardani xalq boyad bardosht”, 
yaʼni “Xalq gardanidan ogʻirlikni yengillatish kerak” ijtimoiy-falsafiy gʻoyasini Xoja Ahror Valiy 
“Sultonlarga murojaat qilib, ulardan xalq ahvolini yengillatishni talab qilmoq lozim” deb davom 
ettirganligini “Majmuayi murosalot”ning beshinchi raqamli ruqʼasiga tayanib dalillab oʻtadi.  

Xoja Ahror Valiy tomonidan yozilgan yana bir maktubda “Islom dini va musulmonlar 
tayanchi boʻlishda Alloh taolo Sizning umum ezguliklaringizni kam qilmasin” degan duoni Xusayn 
Bayqaroga tilagan holda mamlakat ijtimoiy hayotiga oid uch masalani bayoni keltiriladi. Ulardan 
birida, — deydi Asomiddin Oʻrinboyev, “Hirot shahrida jinoyatchi kimsalar musulmonlarni 
qaqshatayotganligi, lekin ularga chora koʻrilmayotganligi, ikkinchisida savdogar 
himoyalanmaganligi, amaldorlar — dallollar ulardan qoʻshimcha soliq yigʻayotganligi sababidan 
savdogarlar shaharga kelganliklaridan afsuslanayotgani, uchinchi masalada “Havo-ut va dudiy” 
(tutun puli) singari favqulodda soliqlar haddan ziyod talab qilinayotganligi haqida batafsil yozilgan. 
Alqissa, har kim oʻz manfaatini amalga oshirish maqomidadir, hech kim musulmonlar holi haqida 
fikr yuritmaydur. Vassalom” deya maktub tugatiladi.[9.3.B.19] 

XULOSA 
1.Asomiddin Oʻrinboyev Abduxoliq Gʻijduvoniy tomonidan yaratilgan hamda rivojlantirilgan 

xojagon tariqatini ruqʼalar asosida tadqiq etish mobaynida “Alisher Navoiy albomi” va unga kiritilgan 
maktublarni ham batafsil tahlil qilib bergan. 

2. Alisher Navoiyga tegishli boʻlgan “Maktublar majmuasi” da Abdurahmon Jomiyning 337 
ta va Xoja Ahrorning 128 ta maktubini birma-bir oʻqib, tarjimasini amalga oshirgan hamda ularni 
turkumlashtirgan. 
3. Abduxoliq Gʻijduvoniy tariqatidagi adolat, oliyjanoblik, elparvarlik gʻoyalarini amaliy ifodasi 
sifatida Abdurahmon Jomiy va Xoja Ahrorlar tomonidan bitilgan ruqʼalarda davlat amaldorlaridan 
aziyat chekkan, adolatsizlikka uchragan oddiy kishilarga imkon qadar yordam berish, xalq koriga 
yarash kabi ishlarni bayon etilganligi Asomiddin Oʻrinboyev tadqiqotlarida chuqur oʻrganilgan. 

